Орынбаева Рабиға Уркинбаевна, 
Ж.Баласағұн атындағы № 6 жалпы орта білім беретін мектебінің 
қазақ тілі мен әдебиеті пәні мұғалімі. 
Шымкент қаласы

[bookmark: _GoBack]ҰЛЫ АБАЙ – ЖАҢА ҚАЗАҚСТАННЫҢ БРЕНДІ

	Ұлылардың өмірі мен тағылымы арқылы ұрпағын тәрбиелеу – қазақ халқында ежелден-ақ келе жатқан үрдіс. Бұл жерде сөз өнерінің атқаратын рөлі ерекше.Ұлтымыздың осы бір жақсы әдет-салты бүгінгі тәрбие үрдісінде тиімді екені даусыз мәселе. Абай тағылымы білімнің де тәрбиенің де қайнар бұлағы екені түсінікті.
	Ұлы ақынның қай шығармасын алсақ та,оның алтын қазығы – Адам. Абай нағыз Адам,Толық адам қандай болу керек деген сұраққа жауап іздейді, әрі оған жауап береді. Мысалы,«Атымды адам қойған соң, қайтіп надан болайын»,«Адамды сүй, Алланың хикметін сез, не қызық бар өмірде одан басқа», - дейді. «Адамды сүюден басқа қызық жоқ» деген пікірінде қазір көп айтылып жүрген гуманды педагогика ұстанымдары жатыр.Тәбиелеу ісі ең алдымен, адамды сүюге баулудан басталуы керек. Абай тағылымының өміршеңдігін бүгінгі тәбие үрдісінің алдында тұрған мақсаттар мен міндеттер арқылы дәлелдеуге болады. Білім мен тәрбиені тұлғаға қарай бағыттай беру мәселесі алда тұрған кезеңде Абайға бұрыласың. «Толық адам қандай болу керек?» деген сұрақ ақынға маза бермейді. Мысалы, «Әуелде бір суық мұз – ақыл зерек» өлеңінде:
	«Ақыл, қайрат, жүректі бірдей ұста,
	Сонда толық боларсың елден бөлек» - деп ой тастайды.
	Ары қарай ақын: «Үш-ақ нәрсе адамның қасиеті: ыстық қайрат, нұрлы ақыл, жылы жүрек», - деп толық адамның қасиетін санамалап береді. Ұлы гуманист адамды сүю туралы айта отырып, «Адамзаттың бәрін сүй» деп ақыл айтады.
	Мемлекет басшысы Қасым-Жомарт Кемелұлы Тоқаевтың «Егемен Қазақстан» газетінде жарияланған «Абай және ХХІ ғасырдағы Қазақстан» атты мақаласын оқи отырып, Абай даналығының қай ғасырда  да өміршеңдігіне куә боласың. 
	«Қазақ елі барда Абай есімі асқақтай береді. Оның асыл сөздерін рухани байлығымыз ретінде жоғары ұстасақ, туған еліміздің әлем алдындағы абыройы арта берері сөзсіз.
Ең алдымен Абайды ұлтымыздың мәдени капиталы ретінде насихаттауымыз керек. Өркениетті елдер қазақтың болмыс-бітімін, мәдениеті мен әдебиетін, рухани өресін әлемдік деңгейдегі біртуар перзенттерінің дәрежесімен, танымалдығымен бағалайтынын ұмытпайық. Сондықтан Абайды жаңа Қазақстанның бренді ретінде әлем жұртшылығына кеңінен таныстыру қажет. Бұл – бүгінгі ұрпақтың қастерлі борышы», - дейді Президент.
	Ақынның дүниеден өткеніне бір ғасырдан артық уақыт өтсе де, ұлы тұлғаның өз заманында айтқан ғибратты ойлары, сәулелі сөздері әлі де өзектілігін жойған жоқ. 
	Ел Президентінің  Абай жайлы мақаласы ел азаматы ретінде  маған үлкен ой салды.
	Жас ұрпаққа Абайды таныту үшін «Абайтану» курсын сапалық жаңа деңгейге көтеру кезек күттірмес мәселе деп есептеймін. Ұрпағымыз Абайды таныса, өзін-өзі таниды. Президент сөзімен айтсақ «Адамның өзін-өзі тануы және үнемі дамып отыруы, ғылымға, білімге басымдық беруі - кемелдіктің көрінісі, интеллектуалды ұлт дегеніміз де - осы».
	Республикамыздың үздік педагогтары қатаң сертификаттаудан өтіп, курсты оқытуға мүмкіндік алса, бұл істің басына «сағат жетпей» қалған емес нағыз ұстаздар келер еді. Сондай-ақ гуманитарлық саланың кәсіби мамандары оның оқулығын әзірлеп берсе, нұр үстіне нұр болар еді.
	Абай мұраларын оқып-үйрену биылдың ғана үлесі емес, бұл еліміз дамуының негізгі мұраты болмақ. Республикамыздың болашақта өркениетті елдер қатарына қосылуы Абай өсиеттерін ұлт болмысына айналдырумен іске асады деп есептеймін.

